
løgtingsmáli nr. 114/2013: Uppskot til  løgtingslóg um broyting í løgtingslóg um Ítrótta-

vedding 

 

Løgmaður hevur lagt málið fram tann 7. mars 2014, og eftir 1. viðgerð tann 27. mars 2014 er tað 

beint Rættarnevndini. 

 

Nevndin hevur viðgjørt málið á fundum tann 3., 9. og 30. apríl 2014.  

 

Undir viðgerðini hevur nevndin havt fund við umboð fyri Landsfelag Pensjónista og Kaj Leo Holm 

Johannesen, løgmann. 

 

Ein samd nevnd tekur undir við uppskotinum og fegnast um, at broytingarnar geva Ítróttavedding 

heimild at gera avtalu við útlendsk eydnuspælsfeløg um at bjóða út eydnuspøl, so sum happadrátt, í 

Føroyum.   

 

Lógin um ítróttavedding er skjótt 3 ára gomul. Lógin hevur virkað eftir ætlan, tó hevur tað  

víst seg at vera tørvur á at dagføra og nágreina nakrar ásetingar í lógini.  

 

Tá lógin varð samtykt í 2011, var tað ikki ætlanin, at útlendsk spælifeløg, sum bjóða út  

eydnuspøl, happadrátt og klassalottarí, ikki skuldu vera fevnd av lógini. Hugsað varð ikki um,  

at hesi spølini ikki vóru fevnd av orðingini í lógini “veddingar, talspøl og netspøl”, ið eru tey  

spøl, ið Ítróttavedding í dag hevur heimild at gera avtalur um.  

 

Í dag er tí eingin heimild at loyva slíkum útlendskum spølum í Føroyum. Ítróttavedding ger  

frammanundan avtalur við útlendsk veddingarfeløg um spøl, og tað er tí væl hóskandi eisini  

at loyva Ítróttavedding at gera avtalur við útlendsk spælifeløg um eydnuspøl og happadratt. 

 

Rættarnevndin fegnast um, at møguligt avlop av hesum spølum fer tá eisini til almannagagnlig 

endamál í Føroyum. Og um hetta lógaruppskotið kemur at viðføra fleiri inntøkur, kundi ein 

møguleiki verið at hugt nærri eftir, hvørt fleiri kundu fingið burtur av avlopinum, ið landið eigur, 

sambært lógini. Til hetta krevst tó ein lógarbroyting. 
 

Páll á Reynatúgvu og Helena Dam á Neystabø hava harumframt hesar viðmerkingar:  

Hesi ásanna, at Landsfelag Pensjónista hevur stóran týdning í føroyska samfelagnum. Eldra 

ættarliðið er vaksandi og harvið eisini uppgávan at kunna um eldratørv og eldrarættindi. Ikki minst 

tí at tøkniliga menningin mangan setir eldra borgaran eftir. At gera vart við støðu eldru føroyinga er 

neyðugt og rætt.  

 

Spurningurin er, um ikki Landsfelag Pensjónista av røttum kann gera krav upp á sín part av 

vinninginum av ítróttaveddingini havandi í huga, hvussu stórur skarin av eldri føroyingum er í dag.  



 

Ein samd nevnd tekur undir við málinum og mælir Løgtinginum til at samtykkja uppskotið. 

 

 

 

Rættarnevndin, 30. apríl 2014 

 

 

 

 

Elsebeth Mercedis Gunnleygsdóttur   Helena Dam á Neystabø  

formaður    næstformaður  

 

 

Reimund Langgaard Brandur Sandoy  Eivin Jacobsen 

 

 

Páll á Reynatúgvu Gerhard Lognberg 

 

 

  

 


